
REFERENCIA DO CONSELLO DA XUNTA DE GALICIA 
QUE TIVO LUGAR EN SAN CAETANO 

O 13 DE OUTUBRO DE 2026, 
BAIXO A PRESIDENCIA DE 

DIEGO CALVO POUSO 
 

DECRETOS 
 

 
CONSELLERÍA DE ECONOMÍA E INDUSTRIA 
 

 Decreto polo que se dispón que cese Margarita Ardao Rodríguez como directora 
xeral de Estratexia Industrial e Solo Empresarial. 

 
 Decreto polo que se nomea director xeral de Estratexia Industrial e Solo 

Empresarial a Bruno Fernández González. 
 
CONSELLERÍA DE CULTURA, LINGUA E XUVENTUDE 
 

 Decreto polo que se desenvolve o título II da Lei 6/2012, do 19 de xuño, de 
xuventude de Galicia. 

 
CONSELLERÍA DE EMPREGO, COMERCIO E EMIGRACIÓN 
 

 Decreto polo que se dispón que cese Marta Mariño Regueiro como directora xeral 
de Traballo Autónomo e Economía Social. 

 
 Decreto polo que se nomea directora xeral de Traballo Autónomo e Economía 

Social a Marta Vázquez Guzmán. 
 
CONSELLERÍA DO MAR 
 

 Decreto polo que se dispón que cese Marta Barreiro Castro  como secretaria 
xeral técnica da Consellería do Mar. 

 
 Decreto polo que se nomea secretaria xeral técnica da Consellería do Mar a 

María Luisa Boquete Pumar. 
 

 Dcreto polo que se dispón que cese María Covadonga Salgado Blanco como 
directora do Instituto Tecnolóxico para o Control do Medio Mariño. 
 

 Decreto polo que se nomea directora da Axencia Pública Autonómica para o 
Control do Medio Mariño de Galicia a María Covadonga Salgado Blanco. 

ACORDOS 

 
CONSELLERIA DE PRESIDENCIA, XUSTIZA E DEPORTES 
 

 Acordo polo que se autoriza a sinatura do convenio de colaboración entre a 
Consellería de Presidencia, Xustiza e Deportes e o Concello de Pontevedra para a 
execución das obras de construción do pavillón deportivo para tenis de mesa no 
barrio de Monte Porreiro en Pontevedra, por un importe de seis millóns 
douscentos setenta e oito mil cento setenta euros con vinte e catro céntimos 
(6.278.170,24 €). 

 
CONSELLERIA DE POLÍTICA SOCIAL E IGUALDADE 
 

 Acordo polo que se autoriza establecer pagamentos anticipados en porcentaxe 
superior ao previsto na normativa de subvencións de Galicia no Convenio de 
colaboración entre a Consellería de Política Social e Igualdade e a Asociación de 
Padres, Profesionales y Amigos de Personas con Discapacidad Intelectual Special 
Olympics Galicia para a promoción da integración social dirixida ás persoas con 
discapacidade intelectual de Galicia e ás súas familias mediante a realización de 
actividades deportivas adaptadas, de ocio, formativas e de promoción das 
persoas voluntarias e o mantemento para o exercicio 2026. Importe: douscentos 
quince mil trescentos cincuenta e nove euros (215.359,00 €). 

 
CONSELLERÍA DE VIVENDA E PLANIFICACIÓN DE INFRAESTRUTURAS 
 

 Acordo polo que se aproba o trámite de información pública e informe das 
administracións afectadas e definitivamente o proxecto de trazado Fomento da 
mobilidade sostible. Senda na PO-303. Treito: Tarrío e Arén, de clave: 
PO/24/129.06, cun orzamento base de licitación, IVE incluído, dun millón 
douscentos sesenta e tres mil setecentos euros con cincuenta e tres céntimos 
(1.263.700,53 €). 

 Acordo polo que se autoriza a Sociedade de Vivenda Pública de Galicia S.A. 
(Vipugal), á licitación dos servizos de redacción de proxecto e dirección de obra e 
das  obras de construción, con técnicas industrializadas, de dous edificios de 
vivendas de promoción pública (VPP), nas parcelas R5 do Polígono I e R15 do 
Polígono II do PERI UE-02, Concello de Salceda de Caselas (Pontevedra), cun 
orzamento de licitación e valor estimado, IVE excluído, de seis millóns 
setecentos mil oitocentos vinte e tres euros con vinte e seis céntimos 
(6.700.823,26 €). 

 Acordo polo que se autoriza a Sociedade de Vivenda Pública de Galicia S.A. 
(Vipugal), á licitación das obras de construción dun edificio de 79 vivendas de 
promoción pública (VPP), garaxes e rochos na Rúa Médico JM Lado, 18-N2-20, 
Concello de Carballo (A Coruña), cun orzamento de licitación e valor estimado, 
IVE excluído, de doce millóns catrocentos noventa e seis mil setecentos oitenta e 
oito euros con setenta e oito céntimos (12.496.788,78 €) 

CONSELLERÍA DE SANIDADE 

 Acordo polo que se toma razón da contratación da subministración sucesiva de 
material funxible e posta a disposición do equipamento necesario para a 
realización de hemodiálises con destino aos centros hospitalarios da Área 
Sanitaria de Lugo. 

 Acordo polo que se toma razón da consulta pública do Plan galego de prevención 
de condutas adictivas 2026-2030.  

CONSELLERIA DO MEDIO RURAL 

 Acordo polo que se aproba o texto do proxecto do Decreto polo que se aproba o 
Estatuto das Mulleres do rural de Galicia para os efectos do seu sometemento 
ao ditame do Consello Consultivo de Galicia. 

CONSELLERIA DO MAR 

 Acordo polo que se aproba o texto de proxecto de Decreto polo que se aproba o 
Estatuto das Mulleres do sector marítimo-pesqueiro de Galicia, para os efectos 
do seu sometemento ao ditame do Consello Consultivo de Galicia.  

 
INFORMES 

 
CONSELLERÍA DE EDUCACIÓN, CIENCIA, UNIVERSIDADES E FP 
 

 Informe sobre o impulso á convivencia educativa: previr, responsabilizar, reforzar 
a autoridade e protexer.  

 
CONSELLERÍA DE VIVENDA E PLANIFICACIÓN DE INFRAESTRUTURAS 
 

 Informe sobre a aprobación provisional e próxima información pública do 
proxecto construtivo Mellora seguridade viaria (MSV) no treito de concentración 
de accidentes (TCA) da PO-552. Nigrán e Baiona, clave: PO/25/120.06, cun 
orzamento base de licitación, IVE incluído, de setecentos trinta e cinco mil cento 
sesenta e nove euros con oitenta e tres céntimos (735.169,83 €). 

CONSELLERÍA DE SANIDADE 

 Informe sobre o inicio en Galicia dun novo ensaio clínico para avaliar a protección 
conxunta fronte á gripe e covid nas persoas maiores (Combogal).  

CONSELLERÍA DE EMPREGO, COMERCIO E EMIGRACIÓN 

 Informe sobre a nova aplicación móbil EMi (Emprego Intelixente), que achega á 
cidadanía os servizos do SPEG e a orientación laboral con intelixencia artificial. 



 
   
 
 
 
  
 
 
INFORMACIÓN AOS MEDIOS        
 
 

5 
 

O CONSELLO DA XUNTA NOMEA A BRUNO FERNÁNDEZ 
GONZÁLEZ DIRECTOR XERAL DE ESTRATEXIA INDUSTRIAL E 
SOLO EMPRESARIAL 
 
 
O Consello da Xunta acordou hoxe o nomeamento de Bruno Fernández González como 
novo director xeral de Estratexia Industrial e Solo Empresarial. Substitúe no cargo a 
Margarita Ardao, que cesa a petición propia. 
 
Fernández González é enxeñeiro agrónomo pola Universidade de Santiago de 
Compostela. Conta cunha ampla experiencia na xestión de fondos europeos, programas 
de axudas e investimentos públicos, así como na planificación dos usos do solo 
agroforestal e na coordinación de equipos técnicos. 
 
Está especializado en Agricultura Ecolóxica pola Universidade de Florencia. Funcionario 
do corpo facultativo superior da Xunta de Galicia, desenvolveu a súa traxectoria na 
Axencia Galega de Desenvolvemento Rural (Agader) desde 2005, onde ocupou distintas 
responsabilidades en seguimento de investimentos, planificación e dinamización rural. 
Desde xaneiro de 2023 exerceu como subdirector de Planificación e Dinamización do 
Medio Rural.  

A XUNTA DESENVOLVE A LEI DE XUVENTUDE DE GALICIA PARA 
MELLORAR A CALIDADE DOS SERVIZOS Á MOCIDADE 
 
— O Consello dá o visto e prace ao proxecto de decreto co que actualiza esta normativa 

despois dun proceso de participación e diálogo cos axentes implicados 
— O conselleiro de Cultura, Lingua e Xuventude destaca que o obxectivo é mellorar “a 

atención e a inclusión nas actividades de lecer e tempo libre” 
— O conselleiro de Presidencia salienta, entre outras medidas, “o incremento no 

número de monitores nos campamentos ou a flexibilización para poder exercer este 
traballo” 

— Ademais haberá un novo sistema de ratios que terá en conta “a idade dos rapaces ou 
o tipo de actividade” á hora de fixar o número de monitores 

— Elévase a rango normativo a práctica do envío do Carné Xove ás persoas que 
cumpriron 12 anos  
 

O conselleiro de Presidencia, Xustiza e Deportes, Diego Calvo, anunciou que a Xunta vai 
desenvolver o título II da Lei de Xuventude de Galicia” para mellorar a calidade dos 
servizos que se prestan á mocidade galega con medidas para “incrementar o número de 
monitores nos campamentos ou flexibilizar os requisitos para poder exercer este 
traballo”.  
 
Así se recolle no proxecto de decreto co que se actualiza o segundo título desta 
normativa que foi avaliado hoxe no Consello da Xunta e que se publicará nos vindeiros 
días no Diario Oficial de Galicia “despois dun longo proceso de participación e diálogo cos 
axentes implicados” -tal e como explicou o conselleiro de Cultura, Lingua e Xuventude, 
José López Campos- a través de distintos espazos de escoita activa como reunións, 
sesións de traballo, unha caixa de correos ou foros. O obxectivo, segundo explicou Calvo, 
é “actualizar e adaptar a normativa ás necesidades xurdidas nos últimos anos”. 
 
O resultado é un documento amplo e técnico que moderniza o decreto do ano 2000 
incorporando cambios relativos á tipoloxía de actividades, ao exercicio profesional, ao 
sistema de ratios ou ás medidas de protección á infancia. “Queremos mellorar a calidade, 
a atención e a inclusión nas actividades de lecer e tempo libre como campamentos ou 
granxas-escola na nosa comunidade”, indicou López Campos.  
 
Neste sentido, unha das principais novidades céntrase na ampliación significativa das 
posibilidades de acceso ao exercicio profesional no ámbito do lecer e o tempo libre. Ata 
ese momento, a habilitación para exercer como monitor ou monitora ou como persoal 
directivo proviña exclusivamente dos títulos expedidos polas escolas de tempo libre.  
Con esta modificación, amplíanse as acreditacións válidas, e admítense ademais 
certificados profesionais, títulos da formación profesional ou titulacións educativas que 
incorporen integramente as cualificacións profesionais correspondentes. Deste xeito, 
harmonízanse as competencias coas do resto do Estado, ao tempo que se amplía o 

acceso á profesión e se facilita que todas as persoas cualificadas para este traballo 
poidan levalo a cabo.  
 
Ademais, o novo desenvolvemento “establece novas ratios” para que o número de 
monitores varíe, tal e como explicou o conselleiro de Cultura, en función “da idade dos 
participantes, o tipo de actividade ou se hai menores con necesidades de apoio”. 
 
Deste xeito, crearanse dous grupos diferenciados. O primeiro deles, específico para 
aquelas actividades suxeitas a declaración responsable, incluirá uns ratios dunha persoa 
cada oito participantes menores de nove anos, que se elevará ata dez no caso de 
rapazada superior a esta idade. No caso daquelas actividades que non precisen de 
declaración responsable exixirase unha persoa por cada 10 rapaces de menos de 9 anos, 
e unha persoa por cada 15 nenos ou nenas de máis idade.  
 
Atención á inclusión 
Estas ratios poderán variar no caso de que haxa participantes con discapacidade que 
precisen apoio. Deste xeito, cada caso deberá ser avaliado de xeito específico para 
sopesar a mellora do equipo de traballadores en función das necesidades co fin de 
dotalo do persoal necesario, coa formación e experiencia adecuadas, para garantir a súa 
inclusión e participación efectiva.  
 
Ademais destes cambios substanciais, a nova regulación tamén atende á tipoloxía das 
actividades, incorporando novas categorías que non existían no anterior decreto, pero 
que están xa consolidadas como poden ser os campamentos urbanos, os obradoiros ou 
as excursións, e aos requisitos das instalacións xuvenís ao introducir regulación 
detallada que contribúa a garantir o benestar dos usuarios e a calidade do servizo 
prestado. 
 
Finalmente, o decreto eleva a rango normativo a práctica do envío de oficio do Carné 
Xove ás persoas que cumpriron 12 anos no último ano, regulación que non existía no 
anterior normativa da Lei de xuventude de 2012. 

O CONSELLO DA XUNTA NOMEA A MARTA VÁZQUEZ GUZMÁN 
NOVA DIRECTORA XERAL DE TRABALLO AUTÓNOMO E 
ECONOMÍA SOCIAL 

Ocupa o cargo que deixa Marta Mariño Regueiro, que cesa a petición propia 
 

O Consello da Xunta aprobou hoxe o nomeamento de Marta Vázquez Guzmán como 
nova directora xeral de Traballo Autónomo e Economía Social. Deste xeito ocupará o 
cargo que deixa na Consellería de Emprego, Comercio e Emigración Marta Mariño 
Regueiro, que cesa a petición propia. 
 
Nada en Ourense en 1975, Marta Vázquez Guzmán é licenciada en Dereito pola 
Universidade de Vigo, institución académica na que obtivo tamén os diplomas de 
Estudos Avanzados en Dereito da Libre Circulación e Traballo Autónomo; e de Estudos 
Avanzados en Innovación e Calidade en Ámbitos Educativos. A maiores é especialista 
universitaria en Relacións Laborais (pola Universidade de Santiago de Compostela), en 
Formación Ocupacional (pola Universidade de Vigo) e en Resolución de Conflitos 
Escolares (tamén pola Universidade de Vigo). 
 
A nova directora xeral de Traballo Autónomo e Economía Social tamén é técnica 
superior en Prevención de Riscos Laborais nas especialidades de Seguridade no Traballo, 
Hixiene Industrial, Ergonomía e Psicosocioloxía Aplicada; auditora en Prevención de 
Riscos Laborais e directora de Actividades de Tempo Libre. 
 
A súa traxectoria profesional está vinculada coa Xunta de Galicia desde o ano 1999. 
Como funcionaria de carreira do corpo de Catedráticos de Ensino Secundario da 
especialidade de Formación e Orientación Laboral desempeñou distintas 
responsabilidades entre as que están a de directora do Centro Galego da Innovación da 
Formación Profesional Eduardo Barreiros; as de directora e coordinadora de 
Emprendemento do CIFP A Carballeira-Marcos Valcárcel; e a de vicedirectora e xefa do 
departamento de Formación e Orientación Laboral do IES A Carballeira.  
 
Desde xuño de 2024 ocupaba o cargo de directora territorial da Consellería de Emprego, 
Comercio e Emigración da provincia de Ourense.  

O CONSELLO DA XUNTA NOMEA A MARÍA LUISA BOQUETE 
COMO SECRETARIA XERAL TÉCNICA DA CONSELLERÍA DO MAR 
 
Foi subdirectora de Coordinación Económica da Secretaría Xeral Técnica da Consellería 
de Economía e Industria desde xullo de 2024 
 
O Consello da Xunta acordou hoxe o nomeamento de María Luisa Boquete Pumar como 
secretaria xeral técnica da Consellería do Mar, en substitución de Marta Barreiro Castro. 
 
Licenciada en Dereito pola Universidade San Pablo CEU, con especialidade en Dereito 
Comunitario, é funcionaria do Corpo Superior da Administración da Xunta de Galicia, 
subgrupo A1, e conta cunha ampla experiencia na Administración autonómica. Desde 
xullo de 2024 desempeñaba o posto de subdirectora de Coordinación Económica da 
Secretaría Xeral Técnica da Consellería de Economía e Industria. Anteriormente foi 
secretaria xeral da Axencia Galega de Desenvolvemento Rural e directora da Área de 
Programas da Axencia Galega de Innovación. 

O CONSELLO DA XUNTA NOMEA A MARÍA COVADONGA 
SALGADO COMA DIRECTORA DA AXENCIA INTECMAR 
 
Foi nomeada en 2009 directora do Instituto Tecnolóxico para o Control do Medio Mariño 
de Galicia 
 
O Consello da Xunta acordou hoxe o nomeamento de María Covadonga Salgado Blanco 
como directora da Axencia Intecmar. Salgado, que dirixe o organismo desde abril de 
2009, continuará á súa fronte tras o cambio da súa denominación de instituto a axencia. 
 
Licenciada e doutora en Ciencias Químicas e licenciada en Farmacia pola Universidade de 
Santiago de Compostela, conta co diploma de directivo da Escola Galega de 
Administración Pública e é técnica superior en Prevención de Riscos Laborais. 
 
A súa traxectoria na Administración autonómica inclúe diferentes responsabilidades no 
ámbito do control do medio mariño, entre elas a Subdirección Técnica do Centro de 
Control da Calidade do Medio Mariño de Vilaxoán e a Subdirección Xeral de Cooperación 
Pesqueira Internacional. Tamén desenvolveu funcións no Laboratorio Agrario e 
Fitopatolóxico de Galicia e no Centro de Seguridade e Saúde Laboral de Rande. 

O CONSELLO DA XUNTA AUTORIZA A SINATURA DO CONVENIO 
CO CONCELLO DE PONTEVEDRA PARA A CONSTRUCIÓN DO 
PAVILLÓN DEPORTIVO DESTINADO A TENIS DE MESA EN 
MONTE PORREIRO 
 
— O acordo inclúe unha achega de 2 M € por parte da Xunta ata 2028, o que supón un 

terzo do investimento total previsto de máis de 6,2 M € 
— O proxecto supón crear unha nova infraestrutura deportiva de máis de 3.600 metros 

cadrados para a práctica de tenis de mesa, así como de actividades de adestramento 
e competición xunto cun novo espazo público de esparexemento e encontro veciñal 
no barrio  

O Consello da Xunta deu hoxe luz verde á sinatura do convenio de colaboración entre a 
Xunta e o Concello de Pontevedra para a execución das obras de construción do pavillón 
deportivo para tenis de mesa no barrio de Monte Porreiro. O importe total das 
actuacións ascende a máis de 6,2 millóns de euros, dos que o Goberno galego achegará 
máis de 2 millóns de euros ata 2028, o que supón un terzo do investimento total, 
mentres que o concello pontevedrés investirá máis de 511.200 euros. Segundo manifesta 
o Concello, o importe restante das actuacións financiarase con cargo a fondos europeos, 
ao resultar o municipio beneficiario da orde para a asignación da senda financeira Feder 
a plans de actuación integrados de entidades locais (Plan EDIL).  

A actuación permitirá substituír as instalacións deportivas existentes por unha 
infraestrutura cunha superficie de máis de 3.600 metros cadrados concibida para a 
práctica do tenis de mesa, para dar resposta ás necesidades do Club Tenis de Mesa de 
Monte Porreiro, e para o desenvolvemento de actividades de adestramento e 
competición.  

Ademais, prevese unha nova área pública de esparexemento asociada á instalación, 
proxectando unha praza verde sobre a cuberta do equipamento deportivo, cunha 
superficie aproximada máis de 4.900 metros cadrados. Deste xeito, contribuirase a 
transformar o interior da mazá nun novo espazo público de encontro, convivencia e 
relación veciñal no barrio de Monte Porreiro. Así, ampliarase a oferta deportiva do barrio 
e, ao mesmo tempo, mellorarase a accesibilidade e a integración urbana do conxunto da 
parcela.  

A XUNTA RENOVA O SEU APOIO A SPECIAL OLYMPICS GALICIA 
PARA FAVORECER A INTEGRACIÓN A TRAVÉS DO OCIO, A 
CULTURA E O DEPORTE ADAPTADO 
  
Destínanse preto de 216.000 euros a financiar actividades dirixidas a persoas con 
discapacidade intelectual 

 
O Consello da Xunta que tivo lugar hoxe autorizou a sinatura dun novo convenio de 
colaboración entre a Consellería de Política Social e Igualdade e Special Olympics Galicia, 
entidade que traballa na atención a persoas con discapacidade intelectual. O seu 
importe é de 215.359 euros. 
 
Deste xeito, a Xunta dá continuidade ao traballo conxunto que desde hai tempo leva a 
cabo con esta asociación. O obxectivo desta colaboración é promover a integración 
social e mellorar a calidade de vida das persoas con discapacidade mediante actividades 
de ocio, deporte adaptado e cultura.  
 
Ademais, coa renovación deste acordo apóiase a formación e promoción do voluntariado 
que colabora coa entidade. A previsión é que arredor de 2.500 persoas participen nas 
actividades que durante todo o ano organiza Special Olympics. 
 
A atención ás persoas con discapacidade é unha das prioridades do Goberno galego. 
Neste ámbito, a Xunta financia máis de 5.200 prazas públicas de atención residencial e 
diúrna por medio do concerto social, cun investimento superior aos 100 millóns de euros, 
Así mesmo, destina seis millóns de euros a convenios coas principais federacións 
galegas da discapacidade. 

A XUNTA APROBA O PROXECTO PARA EXECUTAR A NOVA 
SENDA NA ESTRADA PO-303 EN SAMIEIRA, NO CONCELLO DE 
POIO, QUE SUPORÁ UN INVESTIMENTO DE MÁIS DE 1,6 M € 
 
— Trátase de dotar o municipio pontevedrés dun itinerario de máis de 1,2 quilómetros 

de lonxitude, no treito desta vía entre de Tarrío e Arén, co fin de fomentar a 
mobilidade sustentable e mellorar a seguridade viaria 

— O itinerario conectará estes dos núcleos de poboación, para dar continuidade ás 
beirarrúas existentes e facilitar a comunicación dos focos de atracción da zona: a 
praia de Covelo, as rutas dos muíños ou a igrexa de Santa María 

— A Consellería de Vivenda e Planificación de Infraestruturas avanza na supervisión do 
proxecto de construción, para a súa aprobación definitiva e licitar as obras a finais 
deste ano e adxudicalas no vindeiro ano 
 

O Consello da Xunta acordou hoxe aprobar o proxecto de trazado para a execución da 
nova senda estrada autonómica PO-303 ao seu paso por Samieira, no concello de Poio, 
cuxa actuación suporá un investimento autonómico estimado de máis de 1.6M€. 
 
O obxecto da actuación é a execución dunha senda peonil de máis de 1,2 quilómetros de 
lonxitude, no treito da  PO-303, entre Tarrío e Arén, co fin de fomentar a mobilidade 
sustentable e mellorar a seguridade viaria da estrada, tanto desde o punto de vista do 
peón como do tráfico rodado. 
 
A Consellería de Vivenda e Planificación de Infraestruturas está avanzando na 
supervisión proxecto de construción, para a súa aprobación definitiva e licitar as 
obras, co obxectivo de poder adxudicar a súa execución no vindeiro ano. O prazo de 
execución das obras é de 12 meses. 
 
O proxecto 
O novo itinerario permitirá conectar os núcleos de Tarrío e Arén, dando 
continuidade ás beirarrúas existentes e facilitar tamén comunicar os principais focos 
de atracción da zona como a praia de Covelo, as rutas dos muíños ou a igrexa de 
Santa María, entre outros. 
 
En concreto, a intervención definida polo Departamento de Infraestruturas da Xunta na 
Seimeira PO-303, céntrase no treito comprendido entre os puntos quilométricos 0+545, 
onde rematan as actuais beirarrúas, e ata o punto quilométrico 1+760. O ámbito de 
actuación orixinal era ata o punto 0+940, pero estendeuse de modo que tamén se dea 
acceso peonil seguro ao lavadoiro público de Arén, e ao propio núcleo de Arén. 
 
En canto ao seu deseño, a senda sitúase na marxe esquerda da estrada entre os puntos 
0+545 e 1+110. Desde o punto. 1+030 ata o 1+760 discorre pola marxe dereita. Así 

mesmo, no treito comprendido entre os puntos 1+010 e 1+030, a senda executarase por 
ambas as dúas marxes da vía. 
 
A senda que se configurará no treito de actuación terá un pavimento de formigón en cor, 
contará na maior parte do seu percorrido dun ancho de 2 metros, o mínimo do cal será 
de 1,80 metros segundo a zona, de modo que se asegure a súa accesibilidade.  
 
O itinerario contará con zonas axardinadas, zonas de cruzamentos de calzada e zonas 
puntuais de ampliación de beiravía, así como zona verde  e de aparcamento no antigo 
trazado da PO-303. 
 
Así mesmo, na intervención prevista entre os puntos 0+600 e 0+820 proponse a 
modificación do trazado e a rectificación das curvas existentes coa finalidade de 
reforzar a seguridade viaria do tramo. Deste xeito, anuláronse as curvas en S existentes 
entre ambas, co que se logrou xerar ademais unha zona de aparcamento e parada de 
autobús no tramo de vía anulado. 
 
Nesta actuación inclúese a correspondente rede de drenaxe, actuacións adicionais de 
iluminación, nova marquesiña e acondicionamento de parada de autobús, así como a 
Seimeira preinstalación de rede soterrada de electricidade e telecomunicacións, e a 
reposición dos servizos que se vexan afectados pola execución da senda. 
 
No proxecto de itinerario aprobado hoxe e incorpóranse tamén distintas achegas 
recibidas no trámite de información pública, que permitirá a reposición e adaptación das 
entradas a distintas parcelas, adecuándoas ás rasantes e condicións de acceso 
existentes, así como a reposición do peche recuado dunha parcela e dos recuamentos 
correspondentes aos contadores.  Ademais  axustarase a ocupación prevista noutra 
parcela, mantendo así o peche existente, e noutro predio manterase o portalón peonil e 
procederase a levar a cabo a adaptación entre este acceso e a nova senda, así como a 
reposición do muro de peche e dos recuamentos correspondentes ao contador. 
 
O Goberno galego mantén o seu compromiso co concello de Poio  na mellora da 
seguridade viaria e da mobilidade sostible nesta estrada PO-303, como tamén na 
estrada PO-308. 
  



 
   
 
 
 
  
 
 
INFORMACIÓN AOS MEDIOS        
 
 

15 
 

 
Imaxe da estrada no treito de actuación 

A XUNTA ACEPTA A CESIÓN DE SOLO DO CONCELLO DE 
SALCEDA DE CASELAS  E AUTORIZA A LICITACIÓN POR 6,7 M € 
DA REDACCIÓN DO PROXECTO E AS OBRAS DE CONSTRUCIÓN 
CON TÉCNICAS INDUSTRIALIZADAS DE 32 VIVENDAS  
 
— Construíranse dous inmobles en dúas parcelas situadas na zona das Devesas, cedidas 

polo concello 
— Nos vindeiros días, a Consellería de Vivenda e Planificación de Infraestruturas licitará 

este contrato, que inclúe a redacción do proxecto, dirección de obra e a construción, 
co emprego de técnicas industrializada, deste novos fogares 

— Salceda de Caselas é outro dos 18 concellos que están xa a colaborar coa Xunta no 
desenvolvemento de vivenda pública, a través da cesión de balde de solo municipal 

O Executivo autonómico tomou hoxe razón da tramitación do expediente de aceptación 
de solo cedido gratuitamente por parte do Concello de Salceda de Caselas, que lle 
permitirá á Xunta executar a construción, con técnicas industrializadas, de 32 vivendas 
de promoción pública na zona das Devesas. 
 
O Consello da Xunta tamén autorizou a licitación do contrato de redacción do proxecto, 
dirección de obra e execución das obras de construción (proxecto e obra) desas novas 32 
vivendas públicas, que se construirán nas parcelas R5 do Polígono I e R15 do Polígono II 
do PERI UE-02. 
 
O importe de licitación do contrato de construción das vivendas será de 6.700.823,26 
euros.  
 
O obxectivo é construír dous inmobles nas dúas parcelas cedidas de xeito gratuíto polo 
concello: 14 novas vivendas na parcela R5 do Polígono I do PERI UE-02, cunha superficie 
de 1.447,85 m²; e outros 18 novos fogares na parcela R15 do Polígono II do PERI UE-02, 
cunha superficie de 1.060,02 m². 
 
En total prevense construír ese total de 32 vivendas, aínda que o número final quedará 
determinado unha vez se redacte o proxecto de construción. 
 
A Consellería de Vivenda e Planificación de Infraestruturas prevé licitar este contrato 
esta mesma semana, e neste inclúese a redacción do proxecto, a dirección da obra e a 
execución das obras de construción das vivendas co emprego de técnicas 
industrializadas. 
 
Salceda de Caselas é un dos 18 concellos que nesta lexislatura están xa a colaborar coa 
Xunta para o desenvolvemento de vivenda pública, a través da cesión de balde de solo 
municipal. Esta rede inclúe tamén os concellos de Pontevedra, Lugo, Teo, A Estrada, A 
Coruña, Vilagarcía de Arousa, Ames, Carballo, Narón, San Cibrao das Viñas, Arteixo, Bueu, 
Baiona, Sanxenxo, O Porriño, Santiago de Compostela e Lalín. 

Con esas dúas novas promocións no concello pontevedrés, o Goberno galego  segue 
avanzando no cumprimento do compromiso de duplicar o parque público de vivenda 
antes do remate de 2028 acadando as 8.000 vivendas, que serán 10.000 en 2030. 
Actualmente xa están en distintas fases de execución 4.670 novas vivendas de 
promoción pública. 

O CONSELLO DA XUNTA AUTORIZA A LICITACIÓN POR PRETO 
DE 12,5 M € DA CONSTRUCIÓN DE 79 NOVAS VIVENDAS 
PÚBLICAS NO CONCELLO DE CARBALLO 
 
— A Xunta licitará nos vindeiros días as obras destes novos fogares  
— O inmoble contará con 44 vivendas de dous dormitorios, 29 de tres dormitorios e 6 

de catro 
— O Goberno galego segue a apostar pola colaboración coas administracións locais 

como, é o caso de Carballo, un dos 18 concellos que colabora coa Xunta para o 
desenvolvemento de vivenda pública a través da cesión de solo municipal  

 
O Consello da Xunta autorizou a próxima licitación do contrato de execución das obras 
de construción de 79 vivendas de promoción pública no municipio de Carballo, que se 
construirán na parcela localizada na rúa Médico José Manuel Lado, 18-20, cedida polo 
Concello.  
 
O investimento total da Xunta nesta nova promoción pública achégase aos 13 M €, no 
que se inclúe o importe da licitación do contrato desta nova obra, por 12.496.788,78 
euros, e aos que se engaden os preto de 550.000 euros da licitación da redacción do 
proxectos básico e de execución e dirección de obra. 
 
O proxecto foi redactado por AM2 -RYR UTE, Alexandre Mouriño Fernández e Rodríguez 
y Rivoira Arquitectos S.L.P. 
 
A edificación proxectada ten unha superficie construída total de 9.835,20 m2, dos cales 
7.841,20 m2 están sobre rasante. 
 
Este novo inmoble disporá de 44 vivendas de dous dormitorios, 29 vivendas de tres 
dormitorios e 6 vivendas de catro dormitorios, para acadar un total de 79 novos fogares 
neste municipio coruñés.  
 
Con respecto á distribución e usos por planta, o edificio proxectado consta dunha planta 
de soto destinada a garaxes, rochos e zonas de circulación.  
 
A planta baixa contará con seis vivendas de catro dormitorios, e outra de tres 
dormitorios, disporá de rochos, locais de instalacións. 
 
As plantas primeira, segunda e terceira, se destinarán a oito vivendas de tres 
dormitorios, 12 de dous (1 delas adaptada para persoas con mobilidade reducida) 
 
Finalmente na planta baixo cuberta disporase de catro vivendas de tres dormitorios, e 
outros oito de dous. 

O Goberno galego segue a sumar novos fogares e segue a apostar pola colaboración  
coas administracións locais como, neste caso a de Carballo, un dos 18 concellos que 
nesta lexislatura están xa a colaborar coa Xunta para o desenvolvemento de vivenda 
pública, a través da cesión de balde de solo municipal.  
 
Esta rede, ademais de Carballo, inclúe os concellos de Pontevedra, Lugo, Teo, A Estrada, 
A Coruña, Vilagarcía de Arousa, Ames, Narón, San Cibrao das Viñas, Arteixo, Bueu, 
Baiona, Sanxenxo, O Porriño, Santiago de Compostela, Lalín e Salceda de Caselas. 

A XUNTA DESTINARÁ 2,1 M € Á SUBMINISTRACIÓN DE 
MATERIAL PARA A REALIZACIÓN DE HEMODIÁLISE NA ÁREA 
SANITARIA DE LUGO, A MARIÑA E MONFORTE DE LEMOS 
 
— O contrato ten unha duración de dous anos coa posibilidade de prórroga por outros 

24 meses, elevando o valor estimado do expediente aos 4,1 M€ 
— Derivado dun acordo marco, o expediente pretende homoxeneizar a compra destes 

produtos en todo o sistema sanitario público galego 
— A hemodiálise permite mellorar a supervivencia dos enfermos, grazas á filtración do 

sangue a través dun dializador, eliminando así as toxinas 
   
O Consello da Xunta tomou razón esta mañá da contratación, cun investimento de 
2.101.483,87 euros, da subministración sucesiva de material funxible e posta á 
disposición do equipamento necesario para a realización de hemodiálise na área 
sanitaria de Lugo, A Mariña e Monforte de Lemos. 

Este contrato terá unha duración de dous anos, con posibilidade de prórroga por 24 
meses máis. Neste caso, o  seu valor estimado ascende a 4.101.336,80 euros. 

Derivado dun acordo marco, o expediente pretende homoxeneizar a compra destes 
produtos en todo o sistema sanitario público galego, mellorando o prazo de adquisición 
e co obxectivo dunha asistencia sanitaria de calidade e de continuidade asistencial e 
seguridade para o paciente. 

A enfermidade renal crónica ou insuficiencia renal crónica consiste nunha deterioración 
progresivo da función renal, o que implica unha perda de capacidade para eliminar 
refugallos, electrólitos e o exceso de líquidos do organismo.  

A diabetes, a hipertensión arterial, a enfermidade glomerular e a enfermidade renal 
poliquística son as principais causas da enfermidade renal crónica.  

Cando a enfermidade está nas súas etapas máis avanzadas, os únicos tratamentos que 
permiten a supervivencia destes pacientes son a diálise e os  transplantes renais.  

Así, a técnica de diálise que se emprega en maior medida é a hemodiálise (HD terapia de 
reemprazamento renal), que permite mellorar a supervivencia dos enfermos, grazas á 
filtración do sangue a través dun dializador, así elimínanse toxinas e o exceso de líquido.  

As diferentes terapias de diálise permiten personalizar os tratamentos segundo 
características e/ou necesidades clínicas dos pacientes. Aplicar aos pacientes con 
insuficiencia renal crónica avanzada un tratamento de diálise é esencial para a súa 
supervivencia e para reducir as complicacións a longo prazo. 

Deste xeito, o material recollido no expediente inclúe dializadores, filtros, liñas arterio-
venosas, catéteres, desinfectantes ou un equipamento para a realización de técnicas de 
hemodiálise. 



 
   
 
 
 
  
 
 
INFORMACIÓN AOS MEDIOS        
 
 

23 
 

A XUNTA IMPULSA O PLAN GALEGO DE PREVENCIÓN DE 
CONDUTAS ADICTIVAS 2026-2030 PRIORIZANDO A 
PROTECCIÓN DA MOCIDADE E DOS COLECTIVOS VULNERABLE 
 
— O documento será sometido a consulta pública para que os cidadáns e colectivos 

interesados acheguen as súas suxestións a través do Portal de Transparencia da 
Xunta  

— Este plan incorpora a experiencia adquirida do anterior Plan de trastornos adictivos 
de Galicia e os datos epidemiolóxicos actuais da comunidade 

— Entre as actuacións previstas figuran campañas de sensibilización, a formación 
continua dos profesionais e axentes implicados e a actualización de materiais e 
ferramentas preventivas 

— Estende o concepto de “conduta adictiva” para incluír o xogo presencial e en liña ou 
o uso compulsivo de internet  

— Actualiza tamén as prioridades en función dos novos patróns de consumo, 
incrementando a atención ás novas tecnoloxías 

— Reforza o liderado técnico e institucional da autoridade sanitaria  
— O novo plan está en liña coa Lei de protección da saúde das persoas menores e 

prevención das condutas adictivas, que entrou en vigor no mes de marzo  

O Consello da Xunta autorizou hoxe o acordo polo que se toma razón do sometemento a 
consulta pública do novo Plan galego de prevención de condutas adictivas 2026-2030, 
que establece as prioridades e actuacións da Administración autonómica neste eido para 
os próximos cinco anos, prestando especial atención á protección da mocidade e dos 
colectivos máis vulnerables. 

Mediante o procedemento de consulta pública, o Goberno galego posibilita que a 
cidadanía, as entidades e os profesionais interesados poidan achegar as súas valoracións 
e propostas ao documento, antes da súa aprobación definitiva. As suxestións poderán 
ser presentadas a través do Portal de Transparencia da Xunta de Galicia. 

O novo plan substitúe e actualiza o marco de planificación anterior, incorporando a 
experiencia adquirida da avaliación do anterior Plan de trastornos adictivos de Galicia e 
dos datos epidemiolóxicos máis recentes da comunidade, tomando como referencia, 
entre outras fontes, os resultados obtidos das enquisas ESTUDES 2025 e EDADES 2024. 

No que atinxe aos principais retos, o documento sitúa como eixes de actuación a 
prevención do inicio temperán no consumo de alcohol, tabaco e cannabis; a diminución 
dos consumos de risco da poboación máis nova e a redución da frecuencia de episodios 
de embriaguez e consumo de alcohol por enchente. 

O plan permitirá, ademais, dar maior continuidade e estabilidade aos programas 

preventivos e reforzar o traballo en rede, mellorando a coordinación entre os diferentes 
axentes dos ámbitos sanitario, educativo, social, laboral e comunitario. 

Dentro das actuacións previstas figuran campañas de información e sensibilización, a 
formación continua dos profesionais e axentes implicados e a actualización de materiais 
e ferramentas preventivas. Tamén se reforzarán os sistemas de información, 
seguimento e avaliación para dispoñer de indicadores que permitan orientar as 
actuacións e avaliar os seus resultados. 

Un plan adaptado aos novos patróns de consumo 
Dentro das novidades que incorpora o novo plan, destaca a actualización das prioridades 
en función dos novos patróns de consumo, e amplíase o concepto de conduta adictiva 
para incluír condutas como o xogo presencial e en liña ou o uso compulsivo de internet. 
 
O documento aposta tamén polo impulso da formación, a investigación e a difusión de 
boas prácticas, como ferramentas para mellorar a eficacia das actuacións preventivas e 
adaptar a resposta ás necesidades da cidadanía. 
 
Por último, co obxectivo de garantir unha resposta preventiva máis coordinada e 
adaptada, a autoridade sanitaria reforzará o seu liderado técnico e institucional na 
planificación, ordenación e avaliación das políticas de prevención, así como na 
coordinación das actuacións dos distintos axentes implicados. 
 
O novo Plan galego de prevención de condutas adictivas 2026-2030 está en liña coa Lei 
6/2025, do 23 de decembro, de protección da saúde das persoas menores e prevención 
de condutas adictivas, que entrou en vigor o pasado 7 de marzo, e complementa, desde 
o ámbito da prevención, as actuacións asistenciais desenvolvidas pola rede sanitaria e 
sociosanitaria e as medidas recollidas no Plan estratéxico de saúde mental de Galicia 
2026-2030. 

A XUNTA DÁ LUZ VERDE AOS TEXTOS DOS ESTATUTOS DAS 
MULLERES DO RURAL E DO SECTOR MARÍTIMO-PESQUEIRO, 
QUE ENTRAN NA SÚA FASE FINAL DE TRAMITACIÓN 
 
— O Consello do Goberno galego acordou o envío ao Consello Consultivo de ambos os 

documentos, que veñen desenvolver a Lei para a igualdade efectiva de mulleres e 
homes de Galicia 

— O conselleiro de Presidencia, Xustiza e Deportes salienta que o obxectivo é que 
“estean aprobados a finais de ano” 

— Perséguese recoñecer, valorar e visibilizar o papel das mulleres do rural e as do 
sector marítimo-pesqueiro; garantir o seu acceso en igualdade a dereitos, 
oportunidades e recursos; fomentar a súa contratación en profesións masculinizadas 
ou impulsar a titularidade compartida, entre outros fins 

— O Estatuto do rural promoverá que polo menos “o 40 % dos órganos de goberno do 
tecido asociativo do rural galego estea formado por mulleres”, entre outras moitas 
medidas 

— O texto referido ás mulleres do mar recolle medidas para fomentar a contratación 
feminina en profesións masculinizadas, adaptar equipos de traballo e embarcacións 
con perspectiva de xénero e impulsar a titularidade compartida 

— Ademais, modifícase o regulamento do Consello Galego de Pesca para garantir a 
incorporación de vogais en representación das organizacións orientadas á defensa 
dos dereitos das mulleres do mar 

 
O conselleiro de Presidencia, Xustiza e Deportes, Diego Calvo, informou esta mañá de 
que o Consello deu luz verde aos textos “dos estatutos das mulleres do rural e do sector 
marítimo-pesqueiro de Galicia”, que entran así na súa última fase de tramitación coa súa 
remisión ao Consello Consultivo para que emita o informe preceptivo “e estean 
aprobados a finais de ano”. Este trámite, que coincide coas vésperas do Día Internacional 
das Mulleres Rurais -que se conmemora cada 15 de outubro- busca “avanzar no 
recoñecemento das mulleres” destes eidos e “mellorar o seu acceso a novas 
oportunidades e recursos”. 
 
Ambos documentos buscan ademais, tal e como explicou Calvo, visibilizar a súa 
contribución ao desenvolvemento territorial; garantir o seu acceso en igualdade a 
dereitos, oportunidades e recursos; fomentar a contratación feminina en profesións 
masculinizadas ou impulsar a titularidade compartida en explotacións e embarcacións.  
 
Os dous textos establecen medidas concretas para fomentar o emprego, a formación, a 
conciliación, a saúde laboral e o emprendemento feminino, así como a participación das 
mulleres nos espazos de decisión e representación e para reforzar o dereito a estar 
protexidas de todas as formas de violencia. A aprobación destes estatutos constitúe 
unha ferramenta clave para avanzar na garantía de dereitos, oportunidades e 
recoñecemento efectivo das mulleres do rural e do sector marítimo-pesqueiro como 
axentes protagonistas do desenvolvemento sostible de Galicia. 

Mulleres do rural 
O conselleiro tamén salientou que o Estatuto das mulleres do rural contempla entre os 
seus contidos o de promover que, polo menos, “o 40 % das persoas integrantes dos 
órganos de goberno das asociacións profesionais, empresariais e sindicais do ámbito 
agrario e agroalimentario sexan mulleres”. 
 
Ademais, entre os seus obxectivos figuran o de promover o acceso das mulleres ao 
traballo agrario e fomentar o autoemprego e o emprendemento feminino, co fin de 
reducir as taxas de paro e aumentar a ocupación feminina no sector agrario; 
profesionalizar a actividade laboral das mulleres a través da mellora da súa formación, 
capacitación e do apoio ao desenvolvemento da súa carreira profesional; promover a 
igualdade e visibilización das mulleres vinculadas ao monte, co recoñecemento do seu 
papel clave na sustentabilidade, prevención de incendios, e conservación do territorio. 
 
Con este estatuto tamén se persegue promover o acceso á formación e á capacitación 
das mulleres do rural; fomentar accións de sensibilización en igualdade; propiciar a 
corresponsabilidade e as medidas de conciliación nas zonas rurais ou fomentar a 
seguridade e saúde no traballo das mulleres rurais. Así mesmo, tratase de promover a 
dignificación salarial no sector agrario e no sector servizos, especialmente nos servizos 
de atención no fogar e coidados. 
 
Para acadar estes obxectivos poderanse adoptar, entre outras, medidas como a de 
incentivar a cotitularidade das explotacións agrarias e das empresas agroalimentarias 
ou adoptar decisións correctoras específicas, cando proceda, naqueles programas, 
axudas ou políticas públicas nas que se detecte unha situación de desigualdade ou 
infrarrepresentación das mulleres no acceso a dereitos, recursos produtivos, 
titularidade, formación ou financiamento. 
 
Ademais, consonte a este estatuto, a Xunta velará porque as mulleres do rural gocen de 
xeito efectivo de dereitos xa recoñecidos no ordenamento xurídico, sen que poida haber 
desigualdades por razón de sexo ou por traballar ou vivir nunha zona rural. Trátase de 
dereitos como os de participar na formulación e execución en condicións de 
igualdade dos plans de desenvolvemento rural; acceder á formación para aumentar 
as súas competencias técnicas e dixitais; organizar grupos de autoaxuda e constituír 
asociacións e cooperativas, co fin de acceder en condicións de igualdade ás 
oportunidades económicas mediante o emprego por conta propia ou allea; acceder 
ao uso da terra en condicións de igualdade ou o dereito a estar protexidas de todas 
as formas de violencia. 
 
Mulleres do mar 
O texto do Estatuto das mulleres do sector marítimo-pesqueiro de Galicia senta as 
bases normativas para facer efectivo o dereito á igualdade de trato e oportunidades, 
eliminar calquera forma de discriminación, mellorar as condicións de traballo e 
seguridade laboral, fomentar a conciliación e impulsar a presenza das mulleres nos 
órganos de gobernanza e decisión do sector do mar. 

Así, por exemplo, no ámbito laboral “incorpora a perspectiva de xénero” nas políticas 
activas de emprego e nos servizos de intermediación laboral, e promove a contratación 
por conta allea en áreas onde as mulleres estean subrepresentadas. Ademais, introduce 
a prevención de riscos laborais con perspectiva de xénero interseccional, adaptando 
ferramentas, postos e equipos de traballo ás diferenzas anatómicas, e promove a 
adecuación de espazos para garantir a intimidade a bordo das embarcacións e a 
priorización en axudas a empresas que conten con protocolos fronte ao acoso sexual e 
por razón de sexo.  
 
Ao tempo, foméntase a participación equilibrada de mulleres nos órganos de goberno e 
decisión de confrarías, asociacións, cooperativas e sociedades e aléntase a iniciativa 
empresarial feminina prioritariamente no eido da economía social, prevendo que as liñas 
de axudas da Consellería do Mar prioricen investimentos e modernización con 
perspectiva de xénero. Neste sentido, cómpre salientar que se modifica o regulamento 
do Consello Galego de Pesca para garantir a incorporación de vogais en representación 
das organizacións orientadas á defensa dos dereitos das mulleres do mar. 
 
Así mesmo, o texto aprobado hoxe polo Consello establece campañas de difusión social, 
crea o galardón institucional Premio Muller do Mar, adapta a recollida estatística con 
variables desagregadas de xénero, garante a participación no Observatorio das Mulleres 
Rurais e do Mar e impulsa a figura da titularidade compartida en embarcacións e 
explotacións.    

A XUNTA FORTALECE A CONVIVENCIA ESCOLAR DESDE O 
IMPULSO AO RESPECTO, Á PROTECCIÓN E Á AUTORIDADE 
DOCENTE E O REFORZO DAS SANCIÓNS FRONTE AO ACOSO 

 
— O conselleiro de Presidencia salientou que, malia que o actual clima de convivencia 

nas aulas é bo, o obxectivo é reforzar as medidas para “dar respostas claras cando se 
traspasan os límites do respecto” 

— Actualízase a normativa actual de convivencia, que contará cun apartado específico 
para a prevención e resposta fronte a estas situacións tipificadas como moi graves, 
que implicará o cambio de centro no caso do ensino obrigatorio ou a perda do 
dereito a continuar escolarizado no seu centro no caso das etapas non obrigatorias 

— Tamén se potencia a finalidade educadora das sancións, de xeito que as 
consecuencias dunha conduta sirvan para educar na reparación do dano causado 

— Por primeira vez tipifícanse as agresións aos docentes, que terán un acompañamento 
e asesoramento integral a través da Oficina de apoio ao profesorado 

— Baixo o fin de traballar desde a perspectiva preventiva, desenvolverase tamén o Plan 
galego de coeducación para facer fincapé no respecto aos dereitos e liberdades, na 
igualdade e na protección ante calquera forma de abuso ou violencia 

— O obxectivo último destas accións é dispor dun marco compartido e actualizado de 
cumprimento de normas para protexer ao alumnado e ao profesorado, así como para 
xerar confianza e corresponsabilidade nas familias 

— Todas estas medidas, cuxas modificacións normativas se integrarán na Lei de 
acompañamento aos Orzamentos 2027, forman parte do novo Marco de impulso 
educativo recentemente aprobado 

 
O conselleiro de Presidencia, Xustiza e Deportes, Diego Calvo, informou hoxe de que a 
Xunta de Galicia lanza un paquete de medidas para seguir fortalecendo o clima de 
respecto, responsabilidade e convivencia nas aulas a nivel integral, como condicións 
indispensables para ensinar e aprender. Entre elas inclúese a intensificación das 
sancións para o alumnado que cometa faltas de carácter moi grave como o acoso e o 
ciberacoso, e tamén se tipifican, por primeira vez, as agresións aos docentes, unha 
medida pioneira en toda España.  
 
Estas novas medidas, avaliadas no Consello da Xunta de hoxe, materializaranse na Lei 
de acompañamento aos Orzamentos 2027, a través da cal se actualizará a normativa 
vixente, como son a Lei e o Decreto de Convivencia.  
 
Todas elas inxírense, á súa vez, no novo Marco galego de impulso educativo, o paraugas 
baixo o cal se artellan as diferentes iniciativas e actuacións do Goberno galego para 
reforzar as aprendizaxes, apoiar ao profesorado, avanzar na igualdade de oportunidades 
e dar resposta aos novos retos que afrontan os centros, e que foi aprobado o pasado 
mes de setembro. 

Bo clima de convivencia, que agora se reforza 
Se ben Galicia conta cun bo clima de convivencia nas aulas e cunha boa evolución na 
última década segundo os datos das enquisas bianuais ao respecto -en torno ao 88% 
dos enquisados consideran que non existen conflitos ou só existen de maneira puntual-, 
o Goberno galego dá un novo paso adiante para seguir fornecendo a convivencia como 
un piar indispensable da calidade do ensino.  
 
O obxectivo é dispoñer dun marco compartido e actualizado de cumprimento de normas 
para protexer ao alumnado e ao profesorado, así como xerar confianza nas familias. Para 
iso traballarase en tres dimensións complementarias: educar na prevención; educar no 
valor das normas e da responsabilidade, introducindo non só a perspectiva 
sancionadora, senón tamén con accións enfocadas á finalidade educativa e reparadora; e 
tamén reforzar o apoio, acompañamento e a autoridade do profesorado. No centro de 
todas as accións sitúase o fin último de tolerancia cero ante calquera agresión. 
 
Respecto ás normas  
No ámbito concreto do respecto ás normas, faise especial fincapé na responsabilidade 
do alumnado de aceptar as consecuencias dos actos e a reparación do dano causado 
como parte do proceso educativo. Neste sentido, levarase a cabo unha modificación da 
Lei 4/2011 de Convivencia e participación da comunidade educativa a través da cal se vai 
actualizar o marco para responder ás novas formas de conflitividade, mellorar a 
gradación e eficacia das medidas e incrementar a protección do alumnado e do 
profesorado. As condutas contrarias á convivencia vanse graduar en tres niveis de 
gravidade, en vez dos dous actuais: condutas leves, graves e moi graves, coa súa 
correspondente intensidade de resposta educativa.  
 
Ademais de introducir unha nova categoría intermedia de condutas graves, a reforma 
actualiza as condutas de maior gravidade, entre as que se inclúen expresamente as 
agresións, actos violentos, ameazas ou coaccións susceptibles de causar un prexuízo 
grave, actos graves de discriminación, vexación ou humillación, manifestacións graves 
de odio, violencia de xénero e sexual, acoso e ciberacoso, gravación e publicación ou 
difusión de contidos que vulneren gravemente a honra, a dignidade a intimidade ou a 
propia imaxe. A regulación abrangue tamén a creación ou manipulación mediante 
Intelixencia Artificial de contidos que lesionen estes dereitos. Refórzase tamén a 
corresponsabilidade do alumnado, incorporando entre os seus deberes básicos 
comunicar ao profesorado ou ao equipo directivo as situacións de violencia ou risco 
grave para membros da comunidade educativa das que teña coñecemento.  
 
Consecuencias proporcionadas, educativas e reparadoras 
En canto ás medidas correctoras previstas, para o caso de condutas de maior gravidade 
establécese a suspensión da asistencia ao centro por períodos máis amplos ou o cambio 
definitivo de grupo, por exemplo. No caso concreto de situacións de acoso e ciberacoso 
establécese, con carácter xeral, o cambio de centro nas ensinanzas obrigatorias ou a 
perda do dereito a continuar escolarizado no centro nas restantes ensinanzas, para quen 

cometa esta conduta. Nestes supostos, a medida poderá estender os seus efectos á 
imposibilidade dunha nova matrícula no centro.  
 
Así mesmo, a reiteración de condutas leves será unha consideración específica, de xeito 
que unha nova conduta leve poderá cualificarse como grave cando existan, polo menos, 
dúas correccións firmes anteriores por condutas leves no mesmo curso. E unha nova 
conduta grave poderá pasar a considerarse moi grave cando existan dúas correccións 
firmes previas por condutas graves. Desta maneira diferéncianse os feitos illados dos 
comportamentos persistentes.  
 
Por outra parte, poténcianse as actuais aulas de convivencia inclusiva, concibidas como 
alternativa á separación temporal do alumno e orientadas á súa reincorporación á aula 
no menor tempo posible. Para iso, traballarase dun xeito máis intensivo as medidas 
reparadoras, de maneira que quen causa un dano poida asumir a responsabilidade de 
reparalo ou realizar actuacións en beneficio da comunidade educativa.  
 
Novo réxime de protección ao profesorado 
Así mesmo, a través desta reforma lexislativa establecerase un novo réxime 
administrativo de infraccións e sancións para protexer ao profesorado dos centros 
docentes públicos. Isto é, que ante agresións aos profesionais docentes, fíxanse 
consecuencias administrativas proporcionais á gravidade dos feitos, que serán 
compatibles coas posibles responsabilidades civís ou penais correspondentes. Este novo 
réxime establece sancións económicas que van desde os 300 euros das infraccións leves 
ata os 15.000 euros das moi graves.  
 
Paralelamente, poderanse adoptar medidas provisionais de protección mentres se 
tramita o procedemento, como pode ser a limitación temporal do acceso ao centro 
educativo ou da participación nas actividades escolares ou das canles de comunicación 
co profesorado afectado. En definitiva, incorpórase unha vía administrativa propia de 
protección, prevención inmediata e reparación do dano causado, polo que a protección 
do profesorado deixa de depender unicamente da resposta interna do centro ou, en 
casos extremos, da vía penal.  
 
Apoio e acompañamento 
Neste contexto nace tamén a Oficina de apoio ao profesorado, cuxa posta en 
funcionamento se está ultimando, para reforzar a protección do docente e o 
recoñecemento legal como autoridade pública.  
 
Trátase dun servizo a través do cal se ofrecerá acompañamento e orientación aos 
profesionais docentes, incluído asesoramento e asistencia xurídica, de ser necesario. 
Nesta liña, prestará apoio ante agresións, ameazas, accións e situacións de acoso ou 
ataques físicos e a través das redes sociais, procedentes de familiares do alumnado ou 
dos seus representantes legais. E tamén facilitará acompañamento nos procedementos 
de denuncia, cando resulte necesario.  

Educar na prevención  
No ámbito da prevención, dotarase ao sistema educativo dun Plan de coeducación cuxa 
finalidade é educar no respecto á dignidade e á liberdade de cada persoa, fomentar 
relacións baseadas no bo trato e na responsabilidade e previr comportamentos de 
dominio, control, discriminación ou violencia.  
 
Estas accións preventivas desenvolveranse progresivamente ao longo das diferentes 
etapas educativas, con especial intensidade durante a educación básica, sempre 
adaptando contidos á idade e ao grao de madurez do alumnado. Os eidos prioritarios de 
actuación son a igualdade entre mulleres e homes, a educación para o respecto, a 
prevención do acoso e do ciberacoso, as relacións afectivas saudables, a prevención da 
violencia de xénero, o respecto aos límites persoais e ao consentimento e a resolución 
pacífica de conflitos.  
 
Dentro deste plan tamén se prestará especial atención ao ámbito dixital, 
proporcionando aos estudantes ferramentas para facer un uso responsable da 
tecnoloxía, protexer a intimidade propia e allea e identificar situacións de risco. Así 
mesmo, reforzarase a formación do profesorado e intensificarase a colaboración coas 
familias co fin de que dispoñan de información e recursos para acompañar aos seus 
fillos na corresponsabilidade entre familia e escola.  
 
Amplo abano de iniciativas a prol da convivencia 
En definitiva, o Goberno galego promove un paquete de iniciativas para afianzar un 
clima compartido de respecto, confianza, responsabilidade e cumprimento das normas 
na contorna educativa baixo os compromisos de protexer ao alumnado, apoiar ao 
profesorado e xerar confianza e corresponsabilidade nas familias. Todas estas accións, 
que se integran no novo Marco de impulso educativo, serán incorporadas tamén na nova 
Estratexia Galega de Convivencia que se está a elaborar.  
 
A Xunta leva anos traballando a prol da convivencia nos centros escolares, polo que 
estas novas accións súmanse ao amplo abano de iniciativas que se foron intensificando 
nos últimos cursos e que se reflicten en actuacións específicas como o Plan integral 
contra o acoso e o ciberacoso escolar, a actualización do protocolo que se debe seguir 
nestes casos, a prohibición do uso dos móbiles nos recintos escolares, a instalación de 
Puntos Laranxa, a ferramenta Termómetro Acoso Escolar, o Plan de benestar dixital ou 
a creación da Rede de concellos contra o acoso escolar, entre outros.  

 



 
   
 
 
 
  
 
 
INFORMACIÓN AOS MEDIOS        
 
 

32 
 

A XUNTA DÁ LUZ VERDE Á INFORMACIÓN PÚBLICA DA 
EXECUCIÓN DA MELLORA DA SEGURIDADE VIARIA NA PO-552, 
ENTRE NIGRÁN E BAIONA, CUN INVESTIMENTO DE 800.000 € 
  
— Intervirase nesta vía de titularidade da Xunta PO-552, no treito de algo máis de 3,6 

quilómetros de percorrido, entre os puntos 10+600 e 14+230, implantando medidas 
de ordenación do tráfico, mellora da visibilidade e protección dos usuarios 
vulnerables 

— Remodelarase a intersección na entrada á Ramallosa (Nigrán), cunha nova glorieta 
para o calmado e reorganización do tráfico, melloraranse os pasos peonís con 
actuación en 22 deles, mellorarase a iluminación e reforzarase a sinalización  

— A Consellería de Vivenda e Planificación de Infraestruturas prevé someter este 
mesmo mes de outubro a información pública, co obxectivo de licitar e 
posteriormente adxudicar as obras no vindeiro ano 

— Esta actuación enmárcase na estratexia destinada a mellorar os niveis de servizo e a 
funcionalidade da rede autonómica da Xunta, con especial atención aos treitos 
clasificados como de concentración de accidentes e de alto potencial de mellora 

— O Goberno galego segue impulsando intervencións que favorecen unha Galicia 
mellor conectada e máis vertebrada, mellorando as comunicacións nos municipios e 
primando unha mobilidade máis cómoda e segura 
 

O Consello da Xunta deulle hoxe luz verde á aprobación provisional, para a súa 
próxima información pública, do proxecto de execución da mellora da seguridade 
viaria na estrada autonómica no treito da PO-552, que comunica Nigrán e Baiona.  
 
Esta nova intervención da Xunta, que suporá un investimento estimado de preto dos 
800.000 euros, ten como obxectivo actuar no treito comprendido entre os puntos 
quilométricos 10+600 e 14+230, mediante a implantación de medidas de ordenación 
do tráfico, mellora da visibilidade e protección dos usuarios vulnerables.  
 
As actuacións propostas inclúen a remodelación da intersección coa EP-2106 e a rúa 
Francisco Lago no punto quilométrico 12+100, onde se proxecta unha nova glorieta 
como elemento de calmado e reorganización do tráfico, a mellora dos pasos peonís, a 
mellora da iluminación e o reforzo de sinalización horizontal e vertical. 
 
O detalle do proxecto 
En concreto, as intervencións proxectadas consisten na mellora da seguridade viaria 
ao longo dos algo más de 3,6 de percorrido do citado treito da  PO-552. 
 
A actuación principal consiste na remodelación do cruzamento situado no punto 
quilométrico 12+100 da PO-552, na entrada á Ramallosa (Nigrán), onde conflúen esta 
vía autonómica, a estrada provincial EP-2106 e a rúa Francisca Lago. Proxéctase a 
implantación dunha glorieta como elemento de calmado e reorganización do tráfico, 
co obxectivo de ordenar os movementos existentes, eliminar xiros conflitivos e 

reducir a velocidade de circulación neste punto, seguida dunha nova definición do 
cruzamento coa EP-2106. 
 
A glorieta proxéctase cun illote central de 6 metros de diámetro executado en 
formigón coloreado, un diámetro interior de 8 m e un diámetro exterior de 24 m, e 
contará cun carril de 8 m. 
 
O cruzamento da PO-552 coa estrada provincial EP-2106 executarase con planta en T. 
En dirección descendente, disporase dun carril de incorporación á PO-552 desde a EP-
2106. En sentido ascendente, a incorporación desde a EP-2106 á PO-552 realizarase 
mediante unha intersección regulada con STOP, conectando co novo esquema de 
carrís previsto na estrada autonómica. 
 
Disporanse pasos peonís nas inmediacións da glorieta, en concreto, na rúa Francisca 
Lago, na estrada EP-2106 e na PO-552 na súa aproximación á glorieta de xeito 
descendente, e executaranse beirarrúas no ámbito inmediato da glorieta e nas zonas 
afectadas pola remodelación da intersección, con pavimento equivalente ao existente, 
mediante baldosa hidráulica e pavimento podotáctil nas aproximacións aos pasos 
peonís. 
 
Ademais, proxéctase a iluminación de distintos pasos de peóns ao longo de todo 
o treito co fin de mellorar a seguridade viaria e facer máis visibles os puntos de 
conflito entre o tráfico rodado e os peóns. 
 
De forma complementaria, o proxecto inclúe outras actuacións ao longo do 
tramo, tales como a mellora dos pasos de peóns existentes (en total actuarase 
en 22 pasos de peóns), o reforzo da sinalización horizontal e vertical, a 
implantación de elementos de balizamento, a mellora da iluminación e a 
execución de medidas de calmado de tráfico, todo isto orientado a incrementar a 
seguridade viaria e a protección dos usuarios da vía. 
 
Esta nova intervención do Goberno galego na PO-552 enmárcase na estratexia 
destinada a mellorar os niveis de servizo e a funcionalidade da rede autonómica 
de titularidade da Xunta, con especial atención aos tramos clasificados como 
tramos de Concentración de Accidentes (TCA) e Tramos de Alto Potencial de 
Mellora (TAPM). 
 
A tramitación 
A Consellería de Vivenda e Planificación de Infraestruturas prevé someter este 
mesmo mes de outubro este proxecto a información pública, para os efectos da Lei 
8/2013, de estradas de Galicia por un período de trinta días hábiles, contados a partir 
do día seguinte ao da publicación do anuncio. 

Unha vez resolta a información pública, procederase a aprobación definitiva do 
proxecto de construción co obxectivo de licitar e posteriormente adxudicar as obras 
no vindeiro ano. O prazo de execución das obras é de 5 meses. 
 
Co impulso destas actuacións, o Executivo autonómico, xunto coas outras obras 
executadas nesta zona nos últimos anos, segue a apostar por incrementar a 
mellora da seguridade viaria na PO-552. As actuacións contarán co financiamento 
dos fondos do programa operativo FEDER 21/27. 
 
O Goberno galego segue impulsando intervención que favorecen unha Galicia 
mellor conectada e máis vertebrada, mellorando as comunicacións nos 
municipios e primando unha mobilidade máis cómoda e segura. 
 

 
Glorieta da PO-552 (Nigrán) 

A XUNTA INICIA ESTE SÁBADO O ENSAIO CLÍNICO COMBOGAL 
PARA AVALIAR OS BENEFICIOS DA VACINA COMBINADA 
FRONTE Á GRIPE E Á COVID NOS MAIORES DE 65 AÑOS 
 
— Trátase de avaliar a efectividade adicional que achega a vacina combinada, que xa 

está testada e autorizada para ser administrada  
— Convidaranse 730.000 persoas de 65 ou máis anos por medio dunha mensaxe SMS 

para ofrecerlles a participación voluntaria no estudo  
— O obxectivo é que participen unhas 110.000 persoas entre a campaña de vacinación 

que xa está en marcha e a da temporada 2027-2028 
— A vacina administrarase de xeito aleatorio, é dicir, a metade dos participantes 

recibirán a vacina combinada fronte á gripe e a covid e a outra metade recibirán as 
estas dúas vacinas por separado  

— O ensaio clínico Combogal desenvolverase nos 14 hospitais públicos durante cinco 
fins de semana consecutivas  

— O obxectivo é comprobar se a vacina combinada ofrece unha protección comparable 
á administración das dúas vacinas por separado e se a picada única aumenta o 
número de persoas que deciden inmunizarse fronte á gripe e a covid  

— Galicia, xunto a Dinamarca, participa no ensaio clínico a través do Grupo de 
investigación en xenética, vacinas, infeccións e pediatría da Fundación Pública Galega 
Instituto de Investigación Sanitaria de Santiago, co doutor Federico Martinón como 
investigador principal, e coa colaboración da Consellería de Sanidade 

— A Consellería de Sanidade promove a toma de decisións sobre a base da evidencia 
científica e, cos datos obtidos do ensaio clínico Galflu, nesta campaña xa ofrece a 
vacina da gripe reforzada a maiores de 65 anos 

A Xunta comezará este sábado 17 de outubro o ensaio clínico Combogal, dirixido a 
avaliar os posibles beneficios de que as persoas de 65 ou máis anos se vacinen cunha 
única dose fronte á gripe e á covid en lugar de con dúas vacinas para cada virus. 

O Consello da Xunta deste martes coñeceu o informe da Consellería de Sanidade que 
xustifica a oportunidade do ensaio clínico e aborda a súa planificación. 

Nos próximos días enviaranse mensaxes SMS con información para a poboación 
seleccionada, a arredor de 730.000 persoas de máis de 65 anos. Realizarase no marco da 
campaña de vacinación ordinaria, polo que na propia citación para vacinarse no centro 
de saúde informarase tamén da posibilidade de acudir ao hospital e participar neste 
ensaio clínico. 

O estudo está promovido, desde Dinamarca, polo Hospital Herlev-Gentofte en 
representación do doutor Tor Biering-Sørensen. Galicia participa a través do Grupo de 
investigación en xenética, vacinas, infeccións e pediatría (Genvip), integrado na 
Fundación Pública Galega Instituto de Investigación Sanitaria de Santiago, co doutor 

Federico Martinón como investigador principal, e coa colaboración da Dirección Xeral de 
Saúde Pública da Consellería de Sanidade. 

Con este ensaio clínico Combogal non se busca evidencia científica sobre a vacina 
combinada, que xa está testada e autorizada para a súa administración. A finalidade 
principal do ensaio clínico é avaliar a mellor estratexia para a protección da poboación 
galega fronte á gripe e a covid nas persoas maiores.  

O que se pretende con este estudo, polo tanto, é investigar se a vacina combinada 
contra a gripe e a covid pode reducir o risco de hospitalización por gripe e/ou covid, así 
como de complicacións e morte relacionadas con estas infeccións, en persoas de 65 anos 
ou máis. O efecto compararase coa vacinación mediante unha vacina antigripal de alta 
dose e unha vacina contra a covid administradas simultaneamente en inxeccións 
separadas.  

A participación será sempre voluntaria, co obxectivo de que participen arredor de 
110.000 persoas entre a campaña de vacinación que xa está en marcha e a da temporada 
2027-2028.  

A vacina administrarase de xeito aleatorio entre as persoas que decidan participar, é 
dicir, a metade dos participantes recibirán a vacina combinada fronte á gripe e a covid e 
a outra metade recibirán as estas dúas vacinas por separado. 

A asignación aleatoria é unha característica esencial do ensaio, xa que permite comparar 
de forma rigorosa os resultados obtidos coas dúas estratexias. 

O ensaio clínico Combogal desenvolverase nos 14 hospitais públicos durante cinco fins 
de semana consecutivas.  

No marco do desenvolvemento de novas estratexias de inmunización, a vacina 
combinada fronte á gripe e á covid podería permitir substituír dúas administracións 
vacinais por unha única inxección, simplificando o proceso de vacinación para a cidadanía 
e facilitando potencialmente a organización das campañas de inmunización. 

Os estudos realizados previamente avaliaron a resposta inmunitaria e a seguridade da 
vacina combinada, e achegaron resultados favorables fronte ás vacinas administradas 
por separado. O ensaio clínico Combogal supón un paso adicional, ao avaliar de forma 
comparativa a efectividade vacinal da estratexia combinada fronte á administración 
separada das vacinas, particularmente na prevención de eventos que requiran asistencia 
médica e hospitalización por gripe e/ou covid en persoas de 65 anos ou máis. 

A principal novidade respecto do modelo actual é, polo tanto, a integración nunha única 
administración da protección fronte a dous virus respiratorios, mantendo como 
obxectivo unha protección comparable á obtida mediante as vacinacións separadas.  

Esta simplificación podería favorecer a aceptación e a adherencia á vacinación, 
especialmente nas persoas de maior idade. 

Actualmente, Galicia xa destaca a nivel nacional na cobertura vacinal. En gripe, a 
poboación vacinada chega ao 72,36 % en Galicia de 65 ou máis anos (a media española é 
do 58,47 %) e do 81,22 % en maiores de 80 (a nivel nacional queda en 64,75 %. Con 
respecto á covid, a cobertura en Galicia é do 67,47 % en maiores de 80 anos, mentres 
que queda no 54,58 % a nivel nacional. 

Facilidades para participar 
As persoas que desexen formar parte do ensaio clínico poderán reservar cita a través da 
aplicación Sergas Móbil ou mediante o número de teléfono habilitado para tal efecto, 
desde mañá mércores, 900 842 217. O horario de atención telefónica será de 10,00 a 
20,00 horas. 

Terán ocos dispoñibles desde esta fin de semana e durante cinco fins de semana 
consecutivas nos 14 hospitais públicos do Servizo Galego de Saúde.  

Cada ano poderán participar preto de 55.000 persoas, xa na presente campaña e tamén 
na de 2027-2028. Farán un total de 110.000 persoas participantes aínda que, se o 
desexa, unha mesma persoa poderá participar nas dúas temporadas.  

Para maior comodidade, por primeira vez nun estudo destas características en Galicia, o 
consentimento informado poderá asinarse de xeito electrónico. 

A simplificación da vacinación pode repercutir moi positivamente no mantemento das 
coberturas vacinais evitando a fatiga vacinal, tamén pode reducir a diferenza entre a 
aceptación da vacina de gripe e da covid, ademais de facer máis eficiente a organización 
do sistema de vacinación. 

A campaña da gripe que a Xunta xa ten en marcha implica centos de miles de citas 
programadas, xestión das doses, desprazamentos, rexistro de datos e tempo de 
administración.  

Decisións baseadas en evidencia científica 
A Xunta aposta de novo por colaborar en ensaios clínicos pragmáticos cos que 
posteriormente tomar decisións en materia de saúde pública.  

Como exemplo, grazas ao ensaio Galflu, a Consellería de Sanidade foi ampliando os 
grupos de idade aos que se lles ofrece a vacina antigripal de alta carga e na presente 
campaña, como novidade, estendeuse ás persoas de 65 a 69 anos. 

Previamente tamén se desenvolveron os estudos Nirse-gal, sobre a inmunización fronte 
ao virus respiratorio sincitial (VRS) en bebés, e o Sincigal, sobre o VRS en adultos. De 
feito, foi un bebé galego o primeiro do mundo en inmunizarse fronte ao virus 
responsable da bronquiolite e, co estudo, demostrouse que a protección reduce as 
hospitalizacións entre un 70 % e un 80 %. 

A XUNTA LANZA A APP MÓBIL EMI CON NOVAS FERRAMENTAS 
DE ORIENTACIÓN LABORAL APOIADAS NA IA COMO UN 
XERADOR DE CURRÍCULOS E UN ADESTRADOR DE ENTREVISTAS 
 
— O Consello analizou as funcións desta aplicación —ligada ao software co que o 

Servizo Público de Emprego de Galicia realiza o perfilado competencial— que 
substituirá á app Mobem e que estará plenamente operativa nas próximas semanas 

— Como novidade, á app de EMi, poderá acceder toda a cidadanía —non só as persoas 
demandantes de emprego— e terán a posibilidade de usar os novos recursos de 
orientación e información 

— O xerador de CV adaptará o documento a cada ocupación partindo das competencias 
reais da persoa demandante e o adestrador de entrevistas permitirá realizar 
simulacións con recomendacións para potenciar a súa empregabilidade  

— A aplicación incluirá tamén datos do mercado laboral por ocupación e territorio, que 
permitirán saber en que ocupacións se están contratando na zona de interese antes 
de decidir en que formarse 

A Xunta porá en marcha nos vindeiros días a aplicación móbil EMi, a ferramenta de 
intelixencia artificial coa que o Servizo Público de Emprego de Galicia —SPEG— leva 
realizado o perfilado competencial de máis de 119.000 persoas, o que reforza os servizos 
autonómicos de orientación laboral á cidadanía. Neste sentido, esta ferramenta 
permitiralles ás persoas usuarias obter os seus propios perfilados competenciais, así 
como acceder a datos do mercado de traballo e incorpora novos recursos apoiados na IA 
como un xerador de currículos e un adestrador de entrevistas.  

Estas novas funcionalidades de orientación e información súmanse ás xestións básicas 
da demanda de emprego que xa se podían facer a través da aplicación móbil Mobem, á 
que substituirá esta de EMi. A diferenza de Mobem, á aplicación de EMi, poderá acceder 
toda a cidadanía —non só as persoas demandantes de emprego— e terán a posibilidade 
de usar os novos recursos de orientación e información. Así, as persoas interesadas 
poderán descargar a app en próximos días na tenda de iOS e en próximas semanas na de 
Android.  

En relación co xerador de CV, a súa función é guiar a persoa usuaria na elaboración do 
documento orientado a un posto concreto partindo das competencias que achegue cada 
persoa. Así, a aplicación selecciona co apoio da IA as máis axeitadas e propón unha 
descrición do perfil persoal e da experiencia co fin de aumentar as súas posibilidades de 
éxito en materia de empregabilidade. 

Pola súa banda, o adestrador de entrevistas combinará consellos cunha simulación na 
que un asistente de IA actuará como entrevistador adaptándose ao obxectivo 
profesional e nivel de dificultade que se escollan. Ao remate, a persoa usuaria recibirá 
recomendacións e unha valoración, que quedarán rexistradas no seu historial e que 
poderá consultar ou enviar por correo electrónico. 

Ademais, grazas á función de perfilado de coñecementos e competencias realizado a 
partir da experiencia sinalada pola persoa usuaria, a aplicación recomendará outras 
ocupacións afíns e o número de competencias que lle faltaría desenvolver en cada caso. 
Este perfilado pódese completar ou modificar en calquera momento. 

En canto aos datos por ocupación e territorio aos que se poderá acceder, permitirán 
saber en que ocupacións se están contratando na zona de interese antes de decidir en 
que formarse. Tamén incorporará buscador de ofertas de emprego e cursos dispoñibles 
con acceso á solicitude de cita previa na oficina de emprego e de inscrición 
respectivamente.  

Mellora da atención 
Deste xeito, a aplicación móbil de EMi —desenvolvida pola Consellería de Emprego, 
Comercio e Emigración en colaboración coa Axencia para a Modernización Tecnolóxica 
de Galicia, Amtega— supón un avance na atención á cidadanía en materia de trámites 
relacionados coa demanda de emprego e coa orientación laboral contribuíndo á mellora 
das súas oportunidades laborais. De feito, trátase dunha canle dixital que complementa 
e reforza o apoio presencial garantido nas 54 oficinas do SPEG e tamén favorece ás 
persoas usuarias a toma de decisións relacionadas co emprego e a formación.  

Esta ferramenta enmárcase no proceso de modernización e de ampliación das canles 
dixitais do SPEG, que abarca outras accións como o servizo de orientación laboral por 
videoconferencia ou os simuladores de entrevistas de traballo con intelixencia artificial. 
Tamén as melloras introducidas na Oficina Virtual de Emprego, que permiten realizar 
novos trámites, así como os caixeiros de autoservizo implantados nas 54 oficinas do 
SPEG para facilitar as xestións máis habituais.  

 


